
Fíggjarmálaráðið 
 
 

Dagfesting:  24.11.2025 
Mál nr.: 24/22800 
Málsviðgjørt: JEK 
Ummælistíð: 24.11.2025-

07.01.2026 
Eftirkannað: Lógartænastan 

dagfestir  
 
 
 
 
 

Uppskot til 
 

Løgtingslóg um broyting í løgtingslóg um arbeiðsmarknaðareftirlønargrunn 
(Dagføring) 

 
 
 

§ 1 
 
Í løgtingslóg nr. 39 frá 7. mai 1991 um 
arbeiðsmarknaðareftírlønargrunn, sum 
seinast broytt við løgtingslóg nr. 159 frá 
10. desember 2021, verða gjørdar hesar 
broytingar: 
 

1. Í 2, stk. 1 verður aftan á 1. pkt, 
sett:  

“1. pkt. er eisini galdandi fyri 
arbeiðsgevarar, sum rinda  
lønarinntøkum, sum ikki verður 
roknað sum A-inntøka sambært § 61 
í skattalógini fyri arbeiði útint í 
Føroyum ella øðrum Norðurlandi, til 
løntakara sum sambært ásetingum í 
millumtjóða sáttmála eru sosialt 
tryggjaðir í Føroyum.” 

         2. pkt. verður eftir hetta 3. pkt. 
 

2. § 2, stk. 7 verður orðað soleiðis: 

“Stk. 7. Fyri persónar, fevndir av 
Nordisk konvention om social Sikring, 
og fyri arbeiðsgevarar teirra, fylgir 
gja1. ldsskyldan til 
arbeiðsmarknaðareftirlønargrunnin og 
møguleikin fyri at vera frítikin fyri at 
rinda í grunnin reglunum í 
konventionini. Avgerðin er galdandi 
fyri eitt ár.” 

 
3. Í § 2 a verður sum stk. 2 sett:  

“Stk. 2. 
Arbeiðsmarknaðareftirlønargrunnurin 
er sum almennur stovnur undantikin 
øllum skattum og avgjøldum.” 

 
4. § 3 stk. 1, nr. 3 verður orðað 

soleiðis: 
“3) hevur havt fastan bústað í Føroyum 
í minst 40 ár, millum 15 ár og 
pensjónsaldur, sbrt. løgtingslóg um 
almannapensjónir, og í sama 
tíðarskeiði hevur verið skrásettur í 



Fólkayvirlitinum við bústaði í 
Føroyum. 
Kravið um skráseting í 
Fólkayvirlitinum er ikki galdandi fyri 
sjómenn, sum av arbeiðsávum hava 
verið skrásettir í Fólkayvirlitinum í 
Grønlandi.” 

 
5. § 3, stk. 2 og 3 verða orðað 

soleiðis: 
“Stk. 2. Persónur, 

1) sum býr í Føroyum og sum hevur búð í 
Føroyum í minst trý ár, millum 15 ár 
og pensjónsaldur, sbrt. løgtingslóg um 
almannapensjónir, men sum ikki lýkur 
krøvini í stk. 1, hevur rætt til 1/40 av 
fullari arbeiðsmarknaðaeftirløn fyri 
hvørt ár, viðkomandi hevur verið 
búsitandi í Føroyum, tó í mesta lagi 
40/40, sbr. tó stk. 3. 

2) sum ikki býr í Føroyum, men sum 
hevur búð í Føroyum í minst trý ár, 
millum 15 ár og pensjónsaldur, sbrt. 
løgtingslóg um almannapensjónir, men 
sum ikki lýkur krøvini í stk. 1, hevur 
rætt til 1/40 av fullari 
arbeiðsmarknaðaeftirløn fyri hvørt ár, 
viðkomandi hevur verið búsitandi í 
Føroyum, tó í mesta lagi 40/40, sbr. tó 
stk. 3. 
Stk. 3.  Fyri persónar, fevndir av 
Nordisk Konvention om Social 
Sikring, fylgir gjaldsskyldan til 
arbeiðsmarknaðareftirlønargrunnin, 
teimum vanligu reglunum. Ár við 
frítøku lækka útgjaldið við 1/40.”  

Stk. 3. verður eftir hetta stk. 4. 
 

6. § 4, stk. 3 verður orðað soleiðis: 
“Stk. 3. Rætturin til 
arbeiðsmarknaðareftirløn heldur uppat 
við endan av mánaðinum, ið 
pensjónisturin doyr. Í teimum førum at 
pensjónisturin doyr aftan á, at veitingin 
er útgoldin, verður veitingin ikki kravd 
aftur.”  
 

7. § 6 verður orðað soleiðis: 
“§ 6. TAKS hevur um hendi 
inngjaldingar í grunnin og útgjaldingar 

úr grunninum.                                   
Stk. 2. At sita fyri ognum grunsins 
verður stýri valt. Hetta hevur tríggjar 
limir. Limirnir verða valdir av 
landsstýrisfólkinum soleiðis: Ein 
umboðandi arbeiðsgevarar, ein 
umboðandi løntakarar og stjórin í 
Landsbanka Føroya, sum eisini er 
formaður í stýrinum fyri 
eftirlønargrunnin. 
Stk. 3. Limirnir verða valdir fyri trý ár í 
senn.  
Stk. 4. Stýrið ger uppskot til 
starvsskipan, sum landsstýrisfólkið 
góðkennir. 

8. §§ 7 og 8 verða strikaðar. 
 

9. § 9 verður orðað soleiðis:                     
“§ 9. Grunnurin rindar fyri ta 
umsiting, sum umrødd er í § 6, 
stk. 1.” 

 
10. § 9 a verður orðað soleiðis:                  

“§ 9 a. TAKS hevur rætt til at fáa 
útflýggjaðar frá 
Landsfólkayvirlitinum allar 
upplýsingar um persónar, sum 
Landsfólkayvirlitið hevur 
skrásettar. TAKS hevur eisini 
rætt til at fáa útflýggjaðar tær 
upplýsingar frá 
Almannaverkinum, sum TAKS 
tørvar fyri at umsita 
løgtingslógina á rættan hátt, og at 
útflýggja til Almannaverkið tær 
upplýsingar, sum tørvur er á fyri 
at samstarva við Almannaverkið 
um felags eftirlit við útgjaldi av 
eftirlønum eftir hesi løgtingslóg 
og útgjaldi av eftirlønum 
sambært Nordisk Konvention om 
Social Sikring.” 

 
§ 2 

 
Stk. 1. Henda løgtingslóg kemur í gildi 
dagin eftir, at hon er kunngjørd.             
Stk. 2. Persónur, sum 31. desember 2025 
hevur spart saman rætt til fult útgjald av 
arbeiðsmarknaðareftirløn, sbrt. tágaldandi 



§ 3, stk. 1, nr. 3 og § 3, stk. 2, nr. 1 í 
løgtingslógini um 
arbeiðsmarknaðareftirløn, varðveitir hesi 

rættindi eftir 31. desember 2025, so leingi 
viðkomandi býr í Føroyum. 
 

 
 
 
 
Kapittul 1. Almennar viðmerkingar 
 
 
1.1. Orsakir til uppskotið 
Mett verður at tørvur er á at nágreina galdandi reglur um útgjald úr grunninum. 
 
 
1.2. Galdandi lóggáva 
Sambært galdandi lóggávu er rætturin til útgjald úr Arbeiðsmarknaðareftirlønargrunninum 
knýttur at, hvussu leingi ein hevur búð í Føroyum.  

Persónur, sum býr í Føroyum, og sum hevur búð í Føroyum í minst trý ár, hevur rætt til 1/15 
av fullari arbeiðsmarknaðareftirløn fyri hvørt árið, viðkomandi hevur havt fastan bústað í 
Føroyum, millum 15 ár og pensjónsaldur, tó í mesta lagi 15/15. 

Persónur, sum ikki býr í Føroyum, men sum hevur búð í Føroyum í minst trý ár, hevur rætt til 
1/40 av fullari arbeiðsmarknaðareftirløn fyri hvørt árið, viðkomandi hevur havt fastan bústað í 
Føroyum, millum 15 ár og pensjónsaldur, tó í mesta lagi 40/40. 

Tann 1. januar 2019 varð lógin broytt soleiðis, at heimild varð fingin fyri at frítaka persónar 
fyri at rinda inn til arbeiðsmarknaðareftirlønargrunnin, um viðkomandi lýkur krøvini í Nordisk 
Konvention, om Social Sikring.  

Fyri persónar, fevndir av Nordisk Konvention om Social Sikring, fylgir gjaldsskyldan og 
rætturin til útgjald úr arbeiðsmarknaðareftirlønargrunninum, teimum vanligu reglunum, og 
útgjaldið verður tí ein samanseting av gjøldum úr Føroyum og landinum ella londunum, har 
viðkomandi hevur arbeitt. 
 
Við øðrum orðum missur persónurin ikki rættindi í nøkrum av londunum: Konventiónin 
tryggar samskipan av veitingum og forðar fyri dupultveitingum. 
 
 
1.3. Endamálið við uppskotinum 
Høvuðsendamálið við uppskotinum er at fara aftur til skipanina við fjørutiundapørtum, og har 
tað er ein fyritreyt fyrj at fáa fult útgjald úr arbeiðsmarknaðareftirlønargrunninum, at tú hevur 
búð í Føroyum í minst 40 ár, millum 15 ár og pensjónsaldur. 
 
 
1.4. Samandráttur av nýskipanini við uppskotinum 
Í stuttum snýr nýskipanin seg um hesi viðurskifti: 

• Ásett verður, at ikki bert fyri løntakarar, fevndir av Nordisk konvention om social Sikring, 
men eisini fyri arbeiðsgevarar teirra, fylgir gjaldsskyldan til 
arbeiðsmarknaðareftirlønargrunnin og møguleikin fyri at vera frítikin fyri at rinda í grunnin 
reglunum í konventionini. 



 

4 / 10 

 

• Tryggjað verður, at inngjald í grunnin og útgjald úr grunninum hanga saman, tá um frítøku 
ræður, soleiðis at ár við frítøku fyri inngjald, ikki geva rætt til útgjald.  

• Tryggjað verður, at persónar, sum hava vunnið rætt til fult ella lutvíst útgjald sambært 
galdandi reglum, varðveita henda rætt. 

• Ásett verður, at Arbeiðsmarknaðareftirlønargrunnurin skal vera undantikin øllum skattum 
og avgjøldum. 

 
 
 
1.5. Ummæli og ummælisskjal 
Uppskotið hevur verið til hoyringar hjá TAKS, Almanna- og Mentamálaráðnum, 
Almannaverkinum, Vinnuhúsinum, Áhugafelagnum Antares  og fakfeløgunum. 
 
Harumframt hevur uppskotið verið til almenna hoyring á hoyringarportalinum hjá Føroya 
Landsstýri. 

Kapittul 2. Avleiðingarnar av uppskotinum 
 
 
2.1. Fíggjarligar avleiðingar fyri land og kommunur 
Tað er ilt at meta um ítøkiligu fíggjarligu avleiðingarnar fyri land og kommunur, eftirsum talið 
av persónum, sum verða ávirkaðir av uppskotinum enn er ókent, men at farið verður frá 
fimtandapørtum til fjørutiundapartar kemur helst av hava ávísar fíggjarligar avleiðingar fyri 
land og kommunur. 

Fíggjarligu avleiðingarnar fyri land og kommunur av tí partinum av lógaruppskotinum, sbr. § 
1, nr. 1, sum snýr seg um, at Arbeiðsmarknaðareftirlønargrunnurin sum almennur stovnur 
verður undantikin øllum skattum og avgjøldum, eru avmarkaður.  

 
2.2. Umsitingarligar avleiðingar fyri land og kommunur 
Lógaruppskotið hevur umsitingarligar avleiðingar fyri TAKS, sum við uppskotinum yvirtekur 
alla umsitingina av inngjaldi í og útgjaldi úr arbeiðsmarknaðareftirlønargrunninujm. 
 
 
2.4. Avleiðingar fyri umhvørvið 
Lógaruppskotið hevur ikki avleiðingar fyri umhvørvið. 
 
 
2.5. Avleiðingar fyri serstøk øki í landinum 
Lógaruppskotið hevur ikki avleiðingar fyri serstøk øki í landinum. 
 
2.6. Avleiðingar fyri ávísar samfelagsbólkar ella felagsskapir 
Lógaruppskotið hevur fíggjarligar avleiðingar fyri persónar, sum búgva í Føroyum, men sum 
ikki hava verið búsitandi í Føroyum í fjøruti ár, millum 15 ár og pensjónsaldur, sbrt. løgtingslóg 
um almannapensjónir, tí við uppskotinum fáa hesir persónar ikki fult útgjald úr 
arbeiðsmarknaðareftirlønargrunninum.. 
 
 
2.7. Millumtjóðasáttmálar á økinum 
Lógaruppskotið er ikki í stríð við kendar millumtjóðasáttmálar á økinum. 
 
 
2.8. Tvørgangandi millumtjóðasáttmálar 
Hoyvíkssáttmálin er ikki viðkomandi fyri hetta lógaruppskotið. Ei heldur eru ásetingar í 
Evropeiska mannarættindasáttmálanum, EMRS, viðkomandi fyri lógaruppskotið. Í mun til 
Sáttmála Sameindu Tjóða um rættindi hjá einstaklingum, ið bera brek, er tað fyri 
lógarbroytingina ikki viðkomandi, um persónur ber brek ella ikki. 
 
 
2.9. Markaforðingar 
Tað eru ikki kendar markaforðingar á økinum, og lógaruppskotið elvir ikki til nýggjar 
markaforðingar. 
 
 
2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið hevur ongar ásetingar um revsing, fyrisitingarligar sektir ella pantiheimildir, 
og lógaruppskotið ger heldur ikki onnur størri inntriv í rættindi hjá fólki. 
 
 
2.11. Skattir og avgjøld 
Lógaruppskotið hevur ongar ásetingar um skattir og avgjøld. 
 
 
2.12. Gjøld 
Lógaruppskotið hevur ongar ásetingar um gjøld. 
 
 
2.13. Áleggur lógaruppskotið likamligum ella løgfrøðiligum persónum skyldur? 
Lógaruppskotið áleggur ongar skyldur á likamligar ella løgfrøðiligar persónar. 
 
 
2.14. Leggur lógaruppskotið heimildir til landsstýrismannin, ein stovn undir 
landsstýrinum ella til kommunur? 
Lógaruppskotið leggur ongar heimildir til landsstýrisfólk, stovn undir landinum ella til 
kommunur. 
 
 
2.15. Gevur lógaruppskotið almennum myndugleikum atgongd til privata ogn? 
Lógaruppskotið gevur ikki almennum myndugleikum atgongd til privata ogn uttan 
rættarúrskurð. 
 
 
2.16. Hevur lógaruppskotið aðrar avleiðingar? 
Lógaruppskotið hevur ikki aðrar avleiðingar enn tær, sum eru nevndar omanfyri. 
 
 
2.17. Yvirlit yvir avleiðingarnar av lógaruppskotinum 
 

 Fyri landið ella 
landsmyndug-
leikar 

Fyri 
kommunalar 
myndugleikar 

Fyri pláss ella 
øki í landinum 

Fyri ávísar 
samfelags-
bólkar ella 
felagsskapir 

Fyri vinnuna 

Fíggjarligar ella 
búskaparligar 
avleiðingar 

Ja Ja Nei Ja Nei 

Umsitingarligar 
avleiðingar Ja Nei Nei Nei Nei 

Umhvørvisligar 
avleiðingar Nei Nei Nei Nei Nei 

Avleiðingar í 
mun til altjóða 
avtalur og 
reglur 

Nei Nei Nei Nei Nei 

Sosialar 
avleiðingar  Nei Ja  

aðra 
 
3.1. Viðmerkingar til ta einstøku greinina 
 
Til § 1 
 
Nr. 1 
Við ásetingini verður gjaldsskyldan hjá arbeiðsgevarum, sum rinda lønarinntøku, 
sum ikki verður roknað sum A-inntøka sambært § 61 í skattalógini fevnd av løgtingslógini. 
 
 
Nr. 2 
Við ásetingini verður staðfest, at ikki bara fyri løntakarar, fevndir av Nordisk konvention om 
social Sikring, men eisini fyri  arbeiðsgevarar teirra, fylgir gjaldsskyldan til 
arbeiðsmarknaðareftirlønargrunnin og møguleikin fyri at vera frítikin fyri at rinda í grunnin 
reglunum í konventionini. 
 
Nr. 3 
 
Arbeiðsmarknaðareftirlønargrunnurin er ikki undantikin skattskyldu sambært § 3 í skattalógini. 
Sambært § 1, stk. 1, nr. 14 í skattalógini, skal grunnurin rinda skatt í tann mun, grunnurin hevur 
inntøku av vinnu. 

Sambært TAKS verður avkast frá virðisbrøvum og inntøka frá sølu av virðisbrøvum tó ikki 
mett sum inntøka frá vinnu, men er inntøka frá anleggskapitali, sum er skattskyldug sambært 
§ 1, stk. 1, nr. 14 í skattalógini. 

Viðvíkjandi avgjøldum rindar grunnurin mvg av vørum og tænastum. 

Fyri at hava greidleika hesum viðvíkjandi, ásetir greinin, at Arbeiðsmarknaðar-
eftirlønargrunnurin sum almennur stovnur er undantikin øllum skattum og avgjøldum. Hetta er 
líknandi áseting, sum er galdandi fyri Landsbanka Føroya sambært § 20 í lógini um Landsbanka 
Føroya og Føroya váðaráð. 

Broytingin vil harumframt lætta um, tá søkt verður um at fáa skatt, sum er goldin av 
íløguvinningum uttanlands, afturgoldnan, tí tá kann grunnurin vísa á, at grunnurin sum heild er 
frítikin fyri at rinda skatt og avgjøld í Føroyum. 

 
Nr. 4 
 
Við broytingini verður farið aftur til fjørutiundapartar, soleiðis at persónur eftir ásetingini 
vinnur rætt til 1/40 , hvørt ár viðkomandi hevur havt fastan bústað í Føroyum, meðan 
persónurin var millum 15 ár og pensiónsaldur, sbrt. løgtingslóg um almannapensjónir. 
 
Eins og áður skal viðkomandi hava verið skrásettur í Fólkayvirlitinum við bústaði í Føroyum 
tó so at kravið um skráseting í Fólkayvirlitinum ikki er galdandi fyri sjómenn, sum av 
arbeiðsávum hava verið skrásettir í Fólkayvirlitinum í Grønlandi 
 
Nr. 5 
Við broytingini verða persónar, sum ikki búgva í Føroyum, javnsettir við persónar, sum búgva 
í Føroyum, soleiðis at skilja, at tað framyvir er ein fyritreyt fyri bæði búsitandi persónar og 

persónar, sum ikki búgva í Føroyum, at arbeiðsmarknaðareftirllønargjaldið verður útgoldin í 
fjørutiundapørtum, tó í mesta lagi 40/40, alt eftir, hvussu leingi móttakarin hevur búð í 
Føroyum, meðan viðkomandi var millum 15 ár og pesjónsaldur. 
 
Fyri persónar, sum eru fevndir av Nordisk Konvention om Social Sikring, fylgir 
gjaldsskyldan og rætturin til útgjald úr arbeiðsmarknaðareftirlønargrunninum, teimum 
vanligu reglunum, og útgjaldið verður tí ein samanseting av gjøldum úr Føroyum og 
landinum ella londunum, har viðkomandi hevur arbeitt. 
 
Tað vil siga at tryggjað verður, at inngjald í grunnin og útgjald úr grunninum hanga saman, tá 
um frítøku ræður, soleiðis at ár við frítøku fyri inngjald, ikki geva rætt til útgjald.   

 
Við øðrum orðum missur persónurin ikki rættindi í nøkrum av londunum: Konventiónin 
tryggar samskipan av veitingum og forðar fyri dupultveitingum. 
 
 
Nr.6 
 
Við nýggju orðingini steðgar rætturin til arbeiðsmarknaðareftirløn, tá pensjónisturin doyr.  
 
Í teimum førum at pensjónisturin doyr aftan á, at veitingin er útgoldin, verður veitingin ikki 
kravd aftur.  
 
 
Nr. 7 
 
Við ásetingini yvirtekur TAKS umsitingina av inngjaldi í grunnin og útgjaldi úr grunninum og 
annars ta umsiting, sum er knýtt at hesum gjøldum. 
 
Tað verður sum higartil valt eitt stýri við trimum limum, sum situr fyri ognum grunsins, ger 
roknskap og á hvørjum ári ásetir, hvat útgjaldið úr grunninum skal vera. 
 
Limirnir verða eins og áður valdir av landsstýrisfólkinum 
 

• ein umboðandi arbeiðsgevarar,  
• ein umboðandi løntakarar og  
• stjórin í Landsbanka Føroya, sum eisini er formaður í stýrinum fyri eftirlønargrunnin. 

  
Limirnir verða valdir fyri trý ár í senn.  
 
Stýrið ger uppskot til starvsskipan, sum landsstýrisfólkið góðkennir. 
 
 
Nr. 8 
 
Eftir at TAKS hevur yvirtikið umsitingina av inn- og útgjøldum verður ikki mett, at tørvur er 
á §§ 7 og 8. 

Nr. 9 
 
Talan er um eina dagføring av galdandi áseting, sum avspeglar ta sannroynd at TAKS hevur 
yvirtikið umsitingina av inn- og útgjøldum. 
 
 
Nr. 10 
 
Talan er um eina dagføring av galdandi áseting, eftir at TAKS hevur yvirtikið alla umsitingina 
av inngjaldi í og útgjaldi úr arbeiðsmarknaðareftirlønargrunninum. 
 
Við dagførdi ásetingini yvirtekur TAKS tær umsitingarheimildir, sum grunnurin hevur havt 
frammundan.  
 
 
Til § 2 
 
Gildiskoma og skiftisreglur: 
 
Nr. 1 
 
Ígildiskoma 
 
Nr. 2 
 
Við skiftisregluni verður staðfest, at grandfather-reglan innan pensjónsrættin er galdandi fyri 
persónar, sum 31. desember 2025 høvdu spart saman rætt til fult ella lutvíst útgjald av 
arbeiðsmarknaðareftirløn, sbrt. tágaldandi § 3, stk. 2, nr. 1 í løgtingslógini um 
arbeiðsmarknaðareftirløn. 
 
Grandfather-reglan innan pensjónsrættin tryggjar: 

Varðveitslu av rættindum: Persónar, sum longu hava upparbeitt sær pensjón ella eru fevndir 
av eini ávísari pensjónsskipan, kunnu varðveita síni rættindi, hóast lóggávan verður broytt 
fyri nýggjar limir. 

Einki afturvirkandi gildi: Broytingar í pensjónslóggávuni eru vanliga ikki galdandi fyri tey, 
sum longu eru fevnd av eini eldri skipan. 

 
 

Fíggjarmálaráðið, 24. november 2025 
 
 
 

Ruth Vang 
landsstýriskvinna 

 
/ Bjarni Askham Bjarnason 

Yvirlit yvir fylgiskjøl: 
Fylgiskjal 1: Javntekstur 
Fylgiskjal 2:  
Fylgiskjal 3: 
 


